
Alexander
Fleming

1881-1955

Weel kent fur:
e Finnin the antibiotic penicillin

e Researchin the antiseptic makk o
lysozyme.

Fleming tuik a key pairt in the haudin forrit o modren antibiotics. His
research an screivins led tae the makkin o penicillin, near ayewis thoct tae
be ane o the maist important advances in medical kenning.

Alexander Fleming (1ss1-1955)

A puir stert

Fleming wis born on 6 August 1881 at Lochfield Ferm near Darvel in Ayrshire. Alec, as he wis kent,
wis the secunt youngest o seeven bairns.

He enjoyed a puir bit blythe bairnhood wi a luv o ootbye. Tho his faither deed fin he wis seeven,
his mither cairrit on rinnin the ferm.

Alec gaed tae the littlins skweel at Loudon Muir an Darvel afore gaun on tae Kilmarnock Academy.

He likit his skweel days. Thon, tho he'd a playgrun mishanter that left him luikin like a boxer fur
the lave o his life!

Medical degree in Lunnon

Fin Fleming wis 13 he meeved tae Lunnon tae bide wi his brither fa wis a doctor. He tuik wark wi
a shippin office as a clerk, bit he fand it gey wearisome.

Fin he wis twinty year auld, Fleming wis left a suppie siller in an uncle’s will. He mad eese o this
tae follae his brither inno the medical darg.

Fleming larned at St Mary's Medical Skweel an wis close acquaint wi thon place fur the lave o his

darg. A natur byordnar bricht larner, he feenished his medical degree an won near ilkie prize an
medal gaun.

Almroth Wright's effeck on Fleming

Heed o the inoculation Pairt at St Mary's wis Almroth Wright. Wright, ane o Fleming’s
dominies, socht him tae bide on at the hospital, after feenishin his larnin.

A grun-brakkin body in medical research, Wright thocht that vaccines an immunisation wis mair
important in the sainin o smitten ills. He'd a strang effeck on Fleming.

Sainin the war hurtit

Throw the First Warld War, Fleming an ithers war hoosed in Boulogne. They war thrang in sainin
the hurtit sodgers frae the fechtin front.

Fleming wad hae seen chiels wi ugsome skaiths already smittit wi pyson. Pysoned skaiths hid tae be
cuttit aff, as antiseptics didnae wirk.

Existin medicines didna stop the flu epidemic o 1918 that tuik mony lives.




Finnin penicillin

Efter the war, Fleming fand an pruved the natural anticeptic pouer o the enzyme caad
‘lysozyme’. Sax year efter, he identified a germ-killin foosht — ane o a puckle kent as penicillin.

It wis ten year efter fin Fleming, alang wi Howard Florey an Ernst Chain, isolatit penicillin.
They tuned it inno an antibiotic jist afore the Secund Warld War.

The finnin o antibiotics becam a muckle milesteen in the history o medicine. Eenoo, penicillin is
made eese o the sain an makk o bacterial smitts.

Awards an honours

In 1944 Florey an Fleming wir knichted. Fleming, Florey an Chain wir gied the Nobel Prize fur
medicine in 1945, fur aa their darg on peniciliin.

Fleming becam weel kent, spikkin aa ower the warld an bein gien honours. Hoosaeiver he aye lat
fowk ken it wis Florey an Chain fa hid turned penicillin inno a pheesic fowk cud makk eese o.

Cannie nae tae bigg up fit he hid dane, Fleming quo, “Natur makks penicillin; I jist fand it.”

Auld age
Fleming's first wife Sarah deed in 1949. They hid bin marriet fur 34 years an hid ae loon, Robert.

In 1953, Fleming merriet Greek research helper Amalia Voureka Coutsouris. They bedd thegither
blithely till Fleming deed o a suddenty o a hairt attack aged seventy fower.

He wis beerit in Lunnon’s St Paul’s Kirk in 1955.

Did ye ken?

Alexander Fleming grew mony coloured bacteria in Petri ashets tae makk pattrens. Syne
he made eese o them tae makk ‘germ peintins’. The peintins cudnae be seen fin he pentit
bit vrocht bricht colours aince the cultures grew.

